
арқылы елін сүюге, мәдениетімен тамсанып жеке тұлға ретінде қалыптасуына көмектеседі. 
Біздің елімізде де басқа дамыған елдердің музейдегі тәжірибелерін көбірек пайдалану қажет 
сияқылды. Біздің елде де музейді тарихты білу үшін немесе картинамен тамсанатын орын 
ретінде шектелмеу керек. Біз музейді болашақ жас мамандар мен балаларды тәрбиелейтін 
орын ретінде жасауымыз керек. Оның бастамасы ретінде еліміздің мәдениетінен, салт- 
дәстүрлер мен ұлттық ойындарын көптеген кештер, көрмелер өткізу арқылы жастардың 
қызығушылығын арттыру. Айланып келгенде ел болашағы жастардың қолында ал сол 
жастарды еліне деген мақтаныш сезімін оятуда  музейдің тигізетіні көмегі үлкен болмақ 
[4,167]. 

Мұражай жұмысының басым бағыттарының біріне айналған мұражайлар қызметінің 
соңғы жылдардағы беталысы. Мұражайлар мәдени-тарихи сұхбат, мәдени құндылықтармен 
байланыстың жаңа түрлерін іздеудің орнына айналады.  Бұл өзара әрекеттестіктің негізі 
қоршаған ортаның тәрбиелік ықпалының жолдары мен заңдылықтарын жеке тұлғаның 
мәдени-ағартушылық және әлеуметтенуіне назар аударуды қалыптастырудың жолдары мен 
заңдылықтарын зерттеуге арналған педагогикалық ғылым.  Жаңа ойлауды қалыптастыруға, 
гуманистік идеяларды қабылдауға ықпал ету, қазіргі заманғы тәжірибе олардың міндетін 
атқарады.  Дәл осы жағдай мұражай педагогикасының қалыптасуына түрткі болды, ол 
мұражай іс-әрекетінің алуан түріне байланысты тарих, мәдениеттану, эстетика, психология 
және т.б. байланыста болатын пәнаралық ғылым болып табылады.  Мұражай педагогикасы 
мұражай қызметінің бағыттарының бірі ретінде біртұтас оқу-тәрбие процесінде рухани, 
адамгершілік, азаматтық-патриоттық, тарихи және өлкетану тұлғалары тәжірибесінде 
көбірек танысуда.  Бүгінгі таңда ол жалпы білімге деген қызығушылықтың кең саласында тез 
танымал бола бастады.  ХХІ ғасыр мұражай жұмысының басталуы болады.  Бүгінгі таңда 
білім беруді мұражай компонентінсіз елестету мүмкін емес, демек, музей ісінің ерекшелігін, 
әсіресе музейдің әлеуметтік-мәдени қызметін білетін білікті студент пен құзыретті мамансыз 
елестету мүмкін емес. Музей мәдени орта бұл жерде біз қазақ халқының салт- дәстүрі мен 
тарихын, мәдениетін көрсетіп ғана қоймаймыз, біз болашақ жастарды, яғни елімізді биікке 
жетелейтін балаларды тәрбиелейміз. Музейлерде өткізілетін қазақ халқының мәдениеті мен 
салт- дәстүріне байланысты әрбір көрмелер, қызықты сайыстар жастарды өз елінің ұлттық 
құндылықтарын сіңіруге пайдасын тигізетіні анық.  

Кіріспе. Фотограмметрия археологиялық визуализацияда соңғы жылдары жаппай 

қолданылып жүрген тиімді әдістердің бірі. Қазіргі уақытта фотограмметрия терминінің 
бірнеше анықтамасы белгілі. Ең жиі қолданылатын үшеуіне тоқталатын болсақ: 1) 
фотобейнесі бойынша нысандардың көлемі, өлшемі, қалыбы және басқа да сипаттамаларын 

анықтаумен шұғылданатын ғылыми-техникалық пән [1, 449]; 2) фотограмметриялық 
түсірілім нысандары туралы геометриялық және семантикалық ақпаратты 
фотограмметриялық кескініне қарау арқылы алатын ғылыми пән және техниканың бір 
саласы [2, 1]; 3) фотографиялық бейнесін өлшеу арқылы нысандардың өлшемін, көлемін 
және кеңістіктегі қалыбын анықтаумен айналысатын ғылыми-техникалық пән [3, 87]. Кейбір 
археологтардың үшінші анықтамаға сүйенетіндігі аңғарылады [4, 148, 5, 618]. Зерттеушілер 
фотограмметрияның негізгі екі бағыты ретінде мыналарды: түсірілімдерді (фототопография) 
пайдаланып карталар мен жоспарлар жасау және түрлі салалардағы қосалқы міндеттерді 
шешуді (жер үсті, қосалқы фотограмметрия) атайды [5, 618].   

Фотограмметрияны кейбір ғалымдар structure from motion (SFM) және/немесе multi-
view stereo (MVS) технологиялары деп те атайды [6, 55]. Бұлар алыс жақын шетелдерде 
археологиялық сәулет ескерткіштерін, in situ қазба барысын, жәдігерлерді [6, 55], 
петроглифтерді, көне түркі руна жазуларын және т.б. үшөлшемді құжаттау үшін 
қолданылады.  

Археологиялық зерттеу нысандарының сандық көшірмесін жасау үшін 
фотограмметрия әдісін қолдану далада жұмыс істейтін қазақстандық археологтар үшін де 
қалыпты жағдайға айналып келеді.  

Өзектілігі. Қазақстан жері түрлі археологиялық ескерткіштерге толы. Әрбір қазба 
маусымында ел тарихына елеулі толықтырулар мен тың жаңалықтар әкелетін жаңа нысандар 
ашылып жатады. Олардың ашылу сәтін егжей-тегжейлі құжаттап тіркей отырып бүлдірмей 
қазып алу, табылған жәдігерлерді жаңғырту, ғылыми айналымға енгізу, көпшілікке 
насихаттау іс-шараларының барлығы қажырлы біраз уақытты, қажырлы еңбекті және 
көптеген қаржыны талап ететіндігі белгілі. Елімізде ауа-райы күрт құбылмалы және бірқатар 
аймақтарда өте қатаң болып келетіндіктен ірі қорғандардың кейбірін бір қазба маусымында 
қазып шығу мүмкін болмай жатады. Ал қоныстардағы қазба жұмыстары ондаған жылдарға 
дейін созылады. Бұрын-соңды қазылған ескерткішті қайта қалпына келтіру мүмкін емес 
болғандықтан [7, 10] оның аршылған әрбір қабатын асқан дәлдікпен тіркеп, жазып, бейнесін 
сақтап отыру міндетті іс шара. Осы орайда Қазақстан археологиясында енді ғана жандана 
бастаған фотограмметрия әдісі әмбебап және қаржылық жағынан тиімді болып келеді. Оны 
жақыннан да, қашықтан да (әуеден) жүзеге асыруға болады. Археологиялық экспедицияда 
қолданылатын құралдар мен көліктердің кез келген түрі (қарапайым баспалдақтан бастап 
жүк және әуе көліктеріне дейін) оған платформа бола алады [8, 374]. Зерттеушіге цифрлық 
фотаппарат, ноутбук және арнайы бағдарламалар ғана қажет. Бұлардың барлығы қазіргі 
уақытта қолжетімді нәрселер. Кез келген археологиялық экспедиция бұндай құралдармен 
жабдықталған болып келеді. Бағдарламалардың көпшілігін тегін жүктеуге мүмкіндік бар [6, 
55].  Жәдігерлердің бүлінген жоғалған бөліктерін де фотограмметрия әдісімен қалпына 
келтіре аламыз. Сондықтан аталмыш әдісті археолог-зерттеушілер арасында кеңінен 
насихаттау, археологияға маманданушыларға осы сала бойынша кәсіби білім беру аса 
маңызды. Өкінішке орай, елімізде фотограмметрия әдісін кеңінен қолданып жатқан 
зерттеушілер қатары көп емес. Фотограмметрияны оқыту бағдарламасына енгізген жоғарғы 
оқу орындары да әзірше санаулы. Сол себепті бұл тақырыпты жиі қозғап, шетелдік 
әріптестердің тәжірибесін насихаттап, ғылыми әдебиеттерде мәселе көтеріп отырудың 
маңызы зор.  

Мақсаты. Археологиялық фотограмметрия әдісінің мүмкіндіктерін әлемдік 
тәжірибеге сүйене отырып түсіндіру, жетістіктерін насихаттау және кемшіліктерін анықтау.  

Тарихы. Зерттеушілер фотограмметрияның түп-тамыры Қайта өрлеу дәуірінен бастау 
алады деп санайды және үшөлшемді әсері болуы үшін екі бөлек суретті біріктірген Альбрехт 
Дюрерді осы әдісті алғашқы қолданушы ретінде таниды [9, 5-6]. Фотограмметрияның 
қысқаша тарихын Р.А. Сингатулин [4, 149-151], И.Т. Антипов [10, 97-132] және Е.Д. 
Веприцкая [11, 136] өз еңбектерінде келтіріп өтеді.  

Талқылануы. Фотограмметрия әдісі нысанның жан-жағынан түсірілген бірнеше 
фотосуретін қолдана отырып үшөлшемді сандық үлгісін жасауға мүмкіндік береді. Бұл 

әдістің негізгі артықшылығы: түсірілген бейнелердің өте жоғары дәлдікте болуы, 
қолданудың қарапайымдығы және жұмыс барысының толықтай автоматтандырылуы [12, 
16]. Фотограмметрия туралы айтқан кезде ғалымдардың аузына ең алдымен оның қол 
жетімділігі түседі. Әдетте оны баламалы технология – лазерлік сканерлеумен салыстырып, 
оған қарағанда шығынсыз әдіс деп санайды [7, 10-16; 5, 618]. Археологиялық жұмыстар 
барысын фотограмметрияны қолдана отырып 3D үлгісінде рәсімдеу үшін арнайы 
құрылғылар сатып алудың қажеті жоқ. Ол үшін кәдімгі фотокамера жеткілікті [7, 13], соңғы 
зерттеулер камералардың кәсіби және әуесқой түрлерінің қайсысын пайдаланса да аздаған 
кемшіліктер кететінін байқатып отыр [13, 84-87].  

Фотограмметрияның шығынсыздығынан бөлек қасиеттері де көңіл аударарлық. Бұл 
технологияны қолдану кезінде үлгінің жасалу барысы суретке түсірген кезден-ақ басталып 
кететіндіктен үлкен нысандарды жедел тіркеуді қажет ететін немесе уақыт тығыз іссапарлар 
кезінде басқа 3D үлгілеу әдістеріне қарағанда анағұрлым тиімді болып келеді [6, 55]. 

Фотограмметрия технологиясының жүзеге асырылу кезеңдерін Е.Д. Веприцкая жақсы 
суреттеген: нысанды фотоға түсіру және негізгі өлшемдерін алу, суреттерді қажетсіз 
мәліметтерден тазарту, түсірілім нүктелерінің өзара орналасу тәртібін анықтау, нысанның 
«нүктелер бұлтын» белгілеп алу, тығыздалған «нүктелер бұлтын» құру, үлгісін жасау, 
текстура салу және соңғысы – үлгіні кеңістікте орналастыру және масштабтау үшін XYZ 
координаталарын беру [11, 138]. Бастапқы екі кезең далада атқарылады және жұмыстың 
сапасы мен нәтижесі осыларға тікелей тәуелді болып келеді. Ойдағыдай нәтижеге қол 
жеткізу үшін түсірілім барысын мұқият жоспарлау және ұйымдастыру қажет. 
Фотограмметрия құруға арналған бағдарламалар пикселдердің орналасуына және олардың 
түстеріне сүйеніп жұмыс атқаратындықтан нысанға түсетін жарық біркелкі болуы тиіс. 
Түсірілімнің арнайы алгоритмі және одан кейінгі бағдарламалық өңдеу қосөлшемді 
суреттердің бірнешеуінен үшөлшемді үлгілер жасауға мүмкіндік береді. Әрбір суретке түсіру 
сәтінде кейінгісі алдыңғысының кемі 70%-ын «жауып» отыруы тиіс, артынша арнайы 
бағдарламаларда алынған суреттерді салыстыра отырып ортақ нүктелерін анықтап, олардың 
арақашықтығы мен бұрыштары өлшенеді. Әрі қарай арнайы математикалық алгоритмдердің 
көмегімен нысанның үшөлшемді беті жасалып, оған текстура салынады. Алынған 
үшөлшемді үлгіге тірек нүктелері бойынша масштаб беріледі [7, 14 ].   

Е.Д. Веприцкая 3D үлгі жасауға кемі 20-24 кескін керек десе [11, 138], О. Зайцева 40-
60 кескін қажеттігін айтады. Сондай-ақ, О. Зайцеваның тәжірибесі бойынша фототүсірілім 
шамамен 15 минут уақыт алады, ал бағдарламада автоматты түрде өңдеуге 6 сағаттай уақыт 
кетеді [7, 14]. 

Үлкен нысандардың 3D үлгісін (қоныстар, қорғандар, қалашықтар) аэротүсірілім 
көмегімен жасайды [5, 619]. 

Фотограмметриялық мәліметтерді өңдеу үшін археологтар көбіне Agisoft PhotoScan 
бағдарламасын қолданады, сондай-ақ AutoDesk 123D Catch тегін бағдарламасын да атауға 
болады [7, 14].  

Зерттеушілер фотограмметрияны 3D сканерлеу әдісімен ұдайы салыстыратынын 
жоғарыда айттық. Олардың басым көпшілігі фотограмметрия негізінен қол жетімділігі үшін 
ғана сұранысқа ие, ал дәлдігі жағынан 3D сканерлеуге жетері жоқ деп санайды. Сканерлеу 
мен фотограмметрия нәтижелерін салыстырғанда тегіс жердегі ауытқушылық 2,7 мм, ал 
ойыс немесе шығыңқы жерлерде 4 және 5 мм-ден басталып 24 мм-ге дейін кетіп қалады деп 
келтіреді [5, 58]. Фотограмметрия бойынша жазылған ғылыми әдебиеттерде мұндай 
мысалдар өте көп кездеседі.  

Дегенмен, фотограмметрияның 3D сканерлеуден кем түспейтінін дәлелдеген 
зерттеушілер де бар. Атап айтқанда, Сисеро Морайс фотограмметрияның жеті жүйесін өзара 
салыстыра отырып оның дәлдік жағынан басқа технологиялардан еш кемдігі жоқтығына 
ерекше тоқталып өтеді. Ол өз әріптестерімен бірге Дармштадт университетінде жүзеге 
асырған жоба аясында жүргізілген зерттеулер кезінде бір бас сүйекті 3D сканерлеу  және 
фотограмметриялау әдістерін қатар қолданып, алынған үлгілеу нәтижелерін өзара 

салыстырғандағы ауытқушылық плюс-минус 1 мм құрағанын келтіреді [14, электронды 
ресурс].  

Сондай-ақ, фотограмметрия жекелеген нысандармен (құрылыс қалдықтары, жерлеу 
орындары, жәдігерлер және т.б.) қатар, жергілікті жердегі бүтіндей бір аумақтың қираған 
жерлерін цифрлық қалпына келтіріп үшөлшемді үлгісін жасауға мүмкіндік беретін 
әдістердің бірі болып саналады. Фотограмметрияның стереофотограмметрия саласын қала 
немесе басқа да құрылыстардың ортасында қалған археологиялық ескерткіштерді зерттеп, 
үшөлшемді үлігісін жасауға мүмкіндік беретін технологиялардың бірегейі деуге болады [15, 
6-7].    

Фотограмметрияның артықшылықтарын санамалап болып, енді негізгі кемшліктеріне 
тоқталар болсақ, ол алдымен тұлғалық факторға, яғни маманның біліктілігіне тәуелді болып 
келеді [6, 56]. Сондай-ақ оған далалық зерттеу жағдайында ауа-райы мен тәулік мезгілі (яғни, 
жарықтың түсуі) де өз әсерін тигізеді [11, 138]. Фотокамераның және өңдеу 
бағдарламаларының сапасы мен техникалық мүмкіндіктері де фотограмметрия әдісін 
қолдану нәтижелеріне тікелей ықпал ететіндігін айта кеткен жөн. 

Қорытынды. Байқап отырғанымыздай фотограмметрия археология ғылымының 
дамуына, атап айтқанда артық бүлінусіз қазбалар жасауға, ескерткіштерді толығымен дәлме-
дәл құжаттауға, қираған, бүлінген жерлерін қалпына келтіруге, цифрлық үлгісін жасап, 
алыстағы зерттеушілерге қол жетімді етуге, жәдігерлерді музейлендіруге жаңа серпін беретін 
технология. Ғылыми әдебиеттерді талдау осы саланың елімізде кемшін қалып келе жатқанын 
байқатып отыр. О. Зайцеваның осыдан бес жыл бұрын 3D тіркеу және нәтижелерін 
визауализациялау Ресей ғылымында енді басталып келеді, 3D археологияға әзірше тек бірең-
сараң ғылым орталықтары ғана бет бұрды [7, 10] деген пікірі отандық археологиядағы осы 
саланың бүгінгі жағдайына сәйкес келеді.   

Елімізде Саба обасы, Ботағай ескерткіші, Қосбатыр түркілік ғұрыптық кешені, 
Қарағанды облысындағы Сарыарқа пирамидасы [5, 619], Текеліден табылған будда стеласы 
[16, 606-612] тәрізді бірқатар археологиялық тарихи-мәдени нысандар фотограмметрия 
әдісімен зерттеліп, ғылыми айналымға енгізілді. Бұл археологиялық ескерткіштерге аса бай 
қазақ даласы үшін теңіздің тамшысындай ғана көрсеткіш. 

Жалпы, біртіндеп фотограмметрия әдістері бойынша археологиялық қызмет түрлерін 
көрсететін «Археологилық сараптама», «Виртуалды 3D археология» сынды жекелеген 
ұйымдар бой көтеріп келе жатқаны байқалады [17, 63].   

Дегенмен, еліміз бойынша әзірше қазба барысының бастан-аяқ фотограмметриялық 
технологиялардың көмегімен құжаттағалғаны туралы бірде-бір ғылыми жарияланымды 
кездестірген жоқпыз.  

Шетелдік ғалымдар өз тәжірибелерінде осы технологияның жетістіктерін барынша 
пайдаланып, жаһандық даму көшінен қалмай, өз елдеріндегі археология ғылымын елеулі 
түрде ілгерілетіп жатқан шақта фотограмметрия бойынша қазақ тіліндегі арнаулы оқу 
бағдарламаларын дайындап, археолог мамандарды әзірлейтін жоғары оқу орындарында 
бакалаврдегі міндетті оқу пәндерінің қатарына енгізу қажет. Сондай-ақ өзге елдердегі сияқты 
магистрлердің оқу бағдарламасына да оқу-тәжірибе жұмыстары ретінде енгізілуі тиіс [7, 16]. 
Бұны түрлі ғылыми мекемелермен, музейлермен бірлесе отырып атқарса тіптен жемісті 
болары сөзсіз. Осылайша мамандар бірден университет қабырғасынан дайындалып шығар 
болса болашақта Қазақстан археологиясын әлемдік деңгейге жеткізер еді деп санаймыз.  

САКРАЛДЫ НЫСАН – ӨТКЕННЕН ҚАЛҒАН ҚҰНДЫЛЫҚ 

Л.Н.Гумилев атындағы 

Еуразия Ұлттық университеті, магистрант 
Қазақстан, Нұр-Сұлтан қ. 

 
Тұңғыш елбасымыз Н.Назарбаевтың «Болашаққа бағдар: рухани жаңғыру» 

мақаласында қоғамдық сананы заманауи биікке көтеруге септігін тигізетін алты жоба 
ұсынылған болатын. Соның бірі – «Қазақстанның киелі жерлерінің географиясы» жобасы. 
Бұл жобаны жүзеге асырудың мақсаты – халықтың ұлттық бірегейлігін және құндылықтарын 
нығайту, сырттан келген жат идеологияға төтеп беретін тұстарды қарастыру және дамыту.  

«Cакралды» сөзінің түп-төркіні латын тілінде анықталады. Еуропалықтар бұл ұғым-
түсінікпен өздері ерекше қастерлеген діни, тіпті мистикалық құбылыстарды, күнде көріп 
жүрген таныс ортадағы өзгеше болмысты, иррационалды дүниені, нысандарды бейнелеген. 
Бұл ұғым күні бүгін де бастапқы мағынасын сақтап келеді. Сакралды географияның мән-
мағынасы  терминге мейлінше сәйкес – қасиетті, киелі ұғымдарын қолданумен ашылған. 
Осыдан-ақ төл тарихымыз бен өркениетіміз жаһандық үдерістен, ақыл-ой бәсекесінен тыс 
тұрмағанын байқауға болады. Президент белгілеген жобаның мақсат-міндеттеріне бойлап, 
іргелі практикалық нәтижелерге қол жеткізу үшін  қоғамдық-гуманитарлық ғылым иелері 
ақиқатты ашатын теориялық, методологиялық қағидаттарға сүйенуі керек. Сонда өзімізді 
өзіміздің тануымыз, рухани жаңғыруымыз сапалы жаңа биікке көтерілері сөзсіз [1,б.12]. 

Қазақ халқы өз тарихи жолында жарық дүниенің тылсым таңғажайыптарын, бүкіл 
қоршаған ортаны қастерлеудің классикалық қағидаларын қалыптастыра алды. Адамдардың 
күнделікті өміріне қатысты тыйымдарымыздың өзі мән-мағынаы жағынан қоғамдық 
санадағы, дүниетанымдағы сакралдылық жайлы тұжырымдарымыздың биік деңгейін 
бейнелейді. Мәселен, табалдырықта тұруға, босағаны керуге, малды ұруға, молаға қарай 
жүгіруге тыйымдары шаңырақты, мал-жанды, аруақтарды – екі дүниені де ерекше 
құрметтегенінің дәлелі. Сакралды географияның бүгінгі бейнесі - төл тарихымыздың қай 
дәуіріне болсын тән ізгілік, биік рух, болашаққа сенім тәрізді қасиеттермен үндесіп жатыр. 

Елбасы мақаласы жарияланғаннан беріде Қазақстанның сакралды нысандарын 
анықтауға, әлеуетін зерделеу мен насихаттауға аз күш жұмсалған жоқ. Әңгіменің түйіні – 
сакралды географияға нені жатқызатынымызды, пәні мен нысанын анықтағанда қандай 
өлшемдерді басшылыққа алатынымызды біліктілікпен дәйектеуде. Мұнсыз уақыт та, 
қаражат та бекерге зая кетуі мүмкін [2,б.31]. 

Сакрал сөзінің келуіне әу бастан түрткі болған дін мен діни ұғым-түсінігіне басымдық 
берген жөн. Түптеп келгенде, екеуі де, біріншіден, бәрінен ұлық түпжаратушыға, екіншіден, 
тылсым сырлы ерекше құдіретке адамдардың көзқарасын, құрметін білдіреді. Дәстүрлі қазақ 
қоғамында түпжаратушы ретінде Құдай немесе Тәңір ұғымдары қабылдана берген.  

Қазақтың сакралды әлемге сәйкес тілдік қоры да қалыптасқан. Солардың ішінде үш 
сөздің этимологиясы мен танымдық әлеуеті айрықша көзге түседі. Ол сөздер – әулиелі, 
киелі, қасиетті [3, б.245]. 

«Әулие» – қазақ тіліне арабтан енген сөз. Түпжаратушының сүйген құлы, адамды 
дұрыс жолдан адастырмаушы дегенге келеді. Ұлы даламызда құдай жолынан ауытқымаған, 
ақылымен де, қолымен де қалтқысыз қызмет еткені үшін әулие санатына көтерілгендер бар. 

